
    Мұрат Мөңкеұлы


    ӨЛЕҢДЕР ЖИНАҒЫ


    


    


    Мұраттың жалпыға айтқаны


    


    Жалғаншы фәни заманда,


    Топырақтан жаратқан


    Осы бір жүрген адамды.


    Асырап, сақтап өсірген


    Бір жасаған құдайым


    Он сегіз мың ғаламды.


    Замананың түрінен


    Әрі, бері сөйлесем,


    Осы дүниеде жүрген адамды


    Не деп айтсам жарасар?


    Досының көңілі тынсын деп,


    Дұшпанның белі сынсын деп,


    Бозғыраудың күнінде


    Тау арасын жайласа,


    Көк орайлы шалғынға


    Жапыра бие байласа,


    Қазы мен қарта, жал — жая,


    Қия кесіп шайнаса,


    Он сегіз мың ғаламда


    Жаратқан алла адамда —


    Бай кісіге жарасар.


    


    Алтыннан тоқпақ соқтырса,


    Күмістен қазық қақтырса,


    Жібектен желі тарттырса,


    Елі бір аса көшкенде,


    Қос тұлымды қара нар


    Ноқта мен желі арттырса,


    Жедінің айы туғанда


    Үйіне келген мейманды


    Қайырымен тойдырса,


    Бай жолдасы байпаң — ды —


    Бәйбішеге жарасар.


    Ертеңмен тұрып ақырса,


    Аллалап азан шақырса,


    Аузына харам салмаса,


    Шипалы жерге бармаса,


    Ақ кәләмді оқыса,


    Алланың берген санасын


    Кеудесіне тоқыса,


    Шариғаттың жолы деп,


    Әдеп бір етсе мұртына,


    Өсиет етсе жұртына,


    Ақ кәләмді аударған-


    Ол пір ұлына жарасар.


    Садағын сала байланса,


    Астана жұртын айналса,


    Бес қаруын белге ұрса,


    Ат үстінде күн көрсе,


    Арып — ашып шөл көрсе,


    Тебінгіні теріс тағып,


    Темір қазық жастанып,


    Қарындас үшін қан жұтса —


    


    Ол өр жігітке жарасар.


    Адырнасын атқа алса,


    Атар оғын тайға алса,


    Еділде тұрып оқ атса,


    Жайыққа оғын жоғалтас,


    Жайықта тұрып оқ атса,


    Еділге оғын жоғалтса,


    Бір атқанда, он атқан


    Атқанын қардай боратса;


    Құралайды көріп белге атса,


    Атқанын тастан өткізсе,


    Садағының бір оғын


    Жеті қабат жер астына жеткзісе-


    Ол мергендікке жарасар.


    Елпең — елпең жүгірсе,


    Ебелек отқа семірсе,


    Емендей белі бүгілсе,


    Жібектей жалы төгілсе,


    Күн — түн қатып желгенде


    Жер адымын қуырса,


    Жердің шаңын аспанға


    Жел құйындай суырса.


    Ертеңнен шапса кешке озса,


    Еңіреуден қара қайырса,


    Құланды қақтан айырса,


    Берсе жемге тоймаса,


    Қырық шалауды қойға алса,


    Еңселігі екі елі


    Егіз қоян шекелі,


    Шекелігі үш елі,


    Күдері белді, күпшек сан


    Күдері асып жорттырса-


    Арғымақ атқа жарасар.


    Қызыл киім киінсе,


    Қызбалықты көрінсе,


    Қызды ауылды көргенде,


    Ауыл жағын қамшылап,


    Аулақ жағын тебінсе,


    Астына күрең ат мінсе,


    Жібек те емес, жіп те емес,


    Адам көрмес зат кисе,


    Жиырма жасқа келгенде-


    Ол бозбалаға жарасар.


    Қырық сомға алған шарқатты,


    Орай салса басына.


    Өзі он сегіз жасында,


    Нұр сәулесі көрінсе,


    Қиылған қара қасында.


    Хиуаның ақ зерін,


    Сандығына сақтаса,


    Талдап өрген бұрымын


    Қырмызымен қаптатса,


    Ел көшкенде міндірсе,


    Әшекейлі қара кер.


    Етегіне салдырса


    Кезі жүз сом латын зер.


    Ақыл мен пікір айласы


    Орын тапқан жерінде.


    Зейіні түскен құрбымен


    Мұмлыған етіп ойнаса.


    Тал бойына қарасаң,


    Сырдың біткен талындай,


    Ауыздан шыққан лебізі


    Базардың алуан балындай.


    Жауырына қарасаң,


    Тастан салған дередей,


    Кешкіғұрым ақ үйден


    Ырғай басып көрінсе,


    Камзол, бешпент делегей,


    Шекей басқан аяғын


    Қызыл сафьян, ақ балтыр-


    Қыз балаға жарасар.


    Қырқадан қырға қараса,


    Қырық шалығысын күніне


    Он екі сілкіп тараса,


    Қу төңкерсе аспаннан


    Үш түлеген баппенен.


    Дауылпаз соқса астынан


    Желбегей күрең атпенен,


    Бауыры шұбар, сырты көк


    Қаршыға құсқа жарасар.


    Алас болып алдасқан


    Мұнар болып тұлдасқан,


    Мұсылман болып дінді ашқан


    Мұның бәрі — жігіттер,


    Бір кісіден табылмас-


    Астана жұтқа жарасар.

  


  
    Топқа түскендегі толғауы


    


    Ақ сұңқар құстың асылы,


    Айдыннан таңдап қу алған.


    Тәуекелшіл ер жігіт


    Адаспай жүріп жөн табар,


    Қараңғы түнек тұманнан,


    Жиырманың күнінде


    Дабылым кейін шыққан жоқ


    Серғазы ұлы Шыманнан.


    Ат болар тай құланнан,


    Ақыл шығар ұланнан;


    Жақсының сөзі кем емес,


    Алуан шекер бал судан.


    Жаманның сөзі кем емес,


    Адам татпас зәр судан.


    Бұл дүниенің жүзінен


    Нешелер жақсы өткен жоқ


    Жүрегінен бел буған


    Бір бәлеге жолығар


    Орнын таппай сөз қуған


    Таңырқатып сөйлейін,


    Екпіні қатты аққудан.


    Елден шыққан есермін,


    Екі жақты бір тілді


    Сөйлейтін сөзге шешенмін.


    Қынапты қара қылышпын,


    Салып кетсем, кесермін


    Сұр жорға аттың сүргіні,


    Ақ төстері ақиып


    Қараша қайтар күз күні


    Қызыл тілім қырмызы


    Уақыт келсе алладан,


    Алып кетер бір күні


    Айдынды көлдер суалса,


    Жағалай қонған қаз кетер


    Ер жігіттен бақ тайса,


    Қатар жүрген құрбымен


    Айтысып жүрген наз кетер.


    Атадан алтау тусаң да,


    Аузың бірге болмаса,


    Дұшпанға қолдан ар кетер


    Бес — алты ауыз жел сөзді


    Алдыңызда басталық,


    Бір азырақ айтып тасталық


    Тәңірдің берген күнінде,


    Ұлы алқаға түскенде


    Сөйледім талай шаттанып,


    Көңілдің шатты күнінде


    Атасы арзан қарасөз


    Айтып едім басқарып;


    Жасы бір үлкен ағаның,


    Заманы қатар құрбының


    Алқасында сөйледім қызметін атқарып


    Байұлының ішінде


    Қазақ ұлы қаралас,


    Қанша жүйрік дегенмен


    Оза алмайды бас салып.


    Әлімұлы, Байұлы,


    Тама, табын — жетіру —


    Алшыннан алған жүлдем бар,


    Білген кісі айта алмас


    Айтады деп мақтанып.


    Халық ортаға алған соң,


    Жұрт жүйрігі болған соң,


    Сөзді неге таппалық.


    Сұрағаның сөз болса


    Әрі — бері сөйлейін,


    Таудан шыққан бұлақтай,


    Ылдиға құйған ақтарып


    Сөйлейін сөзді ерінбей,


    Бойымды балаң керілмей.


    Айт дегенде кей адам


    Байбалаңды өлімдей.


    Жылы қылып сөйлейін


    Ақ тенгенің мөріндей.


    Шалқақтатып сөйлейін


    Айдынның шалқар көліндей.


    Асыл қылып сөйлейін


    Базардың алтын беріндей.


    Жабыстырып сөйлейін


    Тұтқыр сары желімдей.


    Сұлу қылып сөйлейін


    Қос жорғаны мініп ап


    Түскен жаңа келіндей


    Жатық қылып сөйлейін


    Жазыққа біткен ыраңдай.


    Жарастырып сөйлейін,


    Сәукеленің бетіндей


    Тымақта шаңқан қылаңдай.


    Өлең айтып, ән салу,


    Бұ да көңіл көтермек,


    Не бар бізде құнарлай


    Мылжыңдаған көп сөзді.


    Жаратпайды құранда — ай


    Құдайдан жәрдем болмаса,


    Біздей қулар шулайды — ай


    Аударса шайтан кәңілді


    Не салмайды қиялға


    Алпысқа аяқ басқанша,


    Нәпсіні жүрміз тия алмай.


    Қартаймайтын, өлмейтін


    Бар қайда естілсе


    Азықтанып қостанып,


    Кетер еді әр кімде


    Өз алдына жыларға — ай


    Басы жұмыр бұ бенде


    Не салсада көніп жүр


    Балуан, байлық, батырлық


    Үшеуі қолдан келмей жүр


    Сүйген құлға беріп жүр


    Аяғы жоқ, қолы жоқ


    Қияметтің азабын дүниеде көріп жүр.


    Уақыты біткен жан


    Бұырықты күні өліп жүр


    Жігіттігі өлгеннің


    Оты жанбай сөніп жүр


    Жеті қары бөзбенен


    Күніне бірін көміп жүр


    Оны көзің көріп жүр


    Таусылар бұл адам


    Біреуін біреу орып жүр


    Бір адамды қиянға


    Бір адамды зиянға


    Аударып шйнап шеліп жүр


    Атаңды алып алдыңа,


    Құрбыңды алып жаныңда


    Төңіректен еліп жүр.


    Жай жаратып өргізген,


    Дүние жүзін көргізген


    Бір жаратқан алласын


    Кімдер бар да, кімдер жоқ


    Дүние қаран қалған соң,


    Еркім болмас басымда


    Қияметке барған соң,


    Байұлы басын қосқанда


    Алшынның көрдім ордасын


    Сөйлемесем кім білер,


    Қызыл тілдің жорғасын


    Құлағың салып тыңдай бер,


    Жүйрігің кеңес қозғасын


    Тіршілік күнде сөйлесін.


    Мекен етіп жайлармыз


    Бұйрықты күн біткенде


    Еншіге тиген жол басын.


    Дария шалқар айдын көл


    Суы бір кетсе құрланған.


    Қор болады күнінде


    Өзіндей ерді қорланған.


    Қор болады күнінде


    Өзіндей ерді қорланған.


    Мен саңлақты жүйріктен


    Басылды шарттан ардадан


    Жабының семіз жалдысы


    Қарлы жерде тоңдаған.


    Жаманның тентек малдысы


    Айтқан бір сөзге болмаған.


    Аса біткен ерліктен,


    Артық біткен қайраттан


    Ойласаңыз не пайда?


    Орын таппай көп жүрген.


    Бізден бұрын өтіпті


    Асан қайғы бабамыз


    Ғайыптың ісін болжаған.


    Адасса алды шаттырмас


    Қараңғы түнек тұманның


    Қанша шетен болса да


    Қияметке барғанда,


    Қызыл тіл сені сынармын.


    Жас алысса,жау алған,


    Ағатай алған ұраның.


    Байтақтан озып бәйге алған


    Даңқты жүйрік шұбармын,


    Алашта жүйрік бар десе,


    Сынасуға құмармын.


    Жиырманың күнінде


    Көкірегім тел өсті,


    Мінілмеген жуандай


    Сөз сөйледім ерігіп,


    Көрмеген қара құландай.


    Мен бәйгелі жүйрікпін


    Жүргенім жоқ сыналмай


    Қара бұлт жауады


    Шығып желге үрлеген.


    Мен белгілі жүйрігің


    Көп ішінде сөйлеген.


    Сөз білмейтін жамандай,


    Жүрмейтұғын шабандай


    Отырмаймын бой бойлап


    Бұрын топты көрмегендей.


    Жасың үлкен ағалар,


    Заманың қатар құрбылар,


    Алдарыңда сөйлейтін


    Мейірің қансын бәріңнің,


    Сағынып сөзім шөлдеген.


    Әмірлі күн ағады


    Дарияның сеңдері.


    Дарияға кеме жүзе алмас


    Бұзылса құрсау шеңбері.


    Жер астына жатқансын,


    Топырақ боп батқансың,


    Бұл қызықты көрмейміз


    Өлгеннің бар ма келгені?


    Қанша дәулет берсе де,


    Қалпынан аспайды,


    Арғы атасы ойында


    Болмаса қатар көргенді...


    Мен белгілі жүйрікпін,


    Айтсам бір сөзді асырған.


    Байұлы басын қосқанда,


    Атағым жұртқа шашылған.


    Көп атада азған көп


    Балықтай басы сасыған.


    Азда қайрат жоқ деме,


    Лақтырған бір кесек


    Мың қарғаны қашырған.


    Орман,тоғай өртенген


    Құдіретімен құдайдың


    Аспаннан түскен әмірден,


    Бір инедей жасыдан.


    Дүние деген бәйтерек,


    Біз боз торғай асылған.


    Бұрынғылар айтады,


    Бұл қоныстан әуелде


    Жеті жұрттың кеткенін


    Даңқты жүйрік мен едім,


    Айтатұғын жел сөзге


    Бір қазақтан епті едім.


    Дүние деген ұшқан құс


    Байқай алмай қаларсын


    Басыңнан шарлап өткенін.


    Дүниенің төрт бұрышын


    Қорқыт атаң шайқады.


    Ажалға айла таба алмай


    Қайта айналып келді деп,


    Бұрынғылар айтады.


    Зманның болар тәрізін


    Асан қайғы әулие


    Көзі көрмей байқады.


    Қанша дәулет бітсе де,


    Басыңнан ауса бақытың


    Алпыс күн тасқан дария


    Алты күнде қайтады...


    Бұл дүниенің жарығы-


    Туып батқан күн мен ай.


    Таңы атса күн болар,


    Күні батса түн болар,


    Екі жақты сөйлеткен


    Сайраған қызыл тіл болар.


    Айт дегенде тоқталған


    Қас жүйрікке мін болар.


    Ор қоянның мекені


    Орқыл — орқыл құм болар,


    Онан кетсе не болар?


    Құралай деген бір аң бар,


    Оның жүрген мекені


    Жолы құмшық жер болар.


    Сұр мергеннің мекені


    Жалғыз томпақ шым болар.


    Алтын пышақ соқтырсаң,


    О пышақты сақтайтын


    Күміс сауыт қын болар.


    Ер жігіттің ажары


    Беліне өнген ұл болар.


    Көп ішінде отырып


    Бір айбатты жан сөйлесе,


    Айтқан сөзі ем болар.


    Атадан алтау тудым деп,


    Мақтанбаңыз, жігіттер,


    Жалғыздық келер күн болар,


    Бес-алты ауыз сөйлейін


    Болса жәрдем болмаса,


    Не болсын бізде білімнен?


    Мен саңлықты тұлпарың


    Байрақты жерге жүгірген.


    Исатай мен Махамбет


    Қызыл тілді қазақтан


    Жоқ еді жері сүрінген.

  


  
    Шәлгез


    


    «Ноғайлығының он шалы, біреуі Шәлгез жырау, қалмақтың көп жылқысын қуып қашады. Артынан көп қалмақ қуып жеткенде Шәлгез жырау тоғыз шалға жылқыны айдатып жіберіп, өзі қалмақты сөзбен тоқтады. Сөзінде жылқыны айдаған шалдардың әрқайсын бұрынғы замандағы атағы шыққан батырлар деп,қалмақты айдайды. Атақты батырлардың атын естіп, қалмақтар қорқып, жылқыны тастап, қайтып кетеді» деседі. Сондағы Шәлгез жыраудың айтқаны:


    


    Жолдасымды айтайын,


    Айтайында қайтайын.


    Өңшең батыр арыстанды;


    Құнан боз деген аты бар,


    Алдына қара кетпеген,


    Артынан адам жетпеген,


    Көн садақты, күн бетті,


    Жараған бура келбеті,


    Жалғыз оғын атқанда


    Мың кәпірді еңіретті


    Оның бір несін сұрайсын,


    Ол кісінің ішінде,


    Қырымнан жалғыз аттанған


    Қоянақ ұлы Қартқожақ бар.


    Енді бірі кім десең?


    Сырты қызыл күймелі,


    Омырауы алтын түймелі,


    Ту сыртынан қарасаң


    Дөнен бұқа шүйделі.


    Қарт бурадай қабақты,


    Жарты қазан тамақты


    Оның бір несін сұрайсың,


    Ол кісінің ішінде-


    Теңгеліктен аттанған


    Бекімнің ұлы Шанай бар.


    Енді бірін кім десең?-


    Тумай аты жазылған,


    Шаппай ізі қазылған,


    Асылы нұрдан жаралған.


    Жауды көрсе жайнаған,


    Жай тасындай қайнаған.


    Мың қызыл бас кез келсе,


    Айдарынан ұстап байлаған.


    Оның бір несін сұрайсын,


    Ол кісіні ішінде-


    Күркеден жалғыз аттанған


    Нәріктің ұлы Шора бар.


    Енді бір кім десең?-


    Жеті аршын жарым бойы бар,


    Адамнан артық біткен сойы бар,


    Артынан келген дұшпанға


    Көрсететін тойы бар.


    Жауырыны жазық,мойны ұзын,


    Оқ тартқанда, қолы ұзын,


    Маңдайының арасы


    Екі қарыс,екі елі,


    Дулығаға сыймас шекелі,


    Оның бір несін сұрайсын,


    Ол кісінің ішінде-


    Текепперден жалғыз аттанған


    Көкшенің ұлы Қосай бар.


    Енді бірін кім десең?-


    Тебінгісін терге шіріткен,


    Терлігін майдай еріткен;


    Адырнасын атқа алған,


    Атқан оғын тайға алған,


    Адырнасын ала өгіздей мөңіреткен,


    Дұшпаның саулы інгендей еңіреткен,


    Құралай көрсе көзге атқан,


    Құлнады көрсе белге атқан,


    Оң келгенін оң атқан,


    Сол келгенін сол атқан,


    Солақай тартса құлатқан.


    Құйқылжыған жирен ат мінген,


    Құйрығын келтесінен шарт түйген,


    Қорамсаққа кол салған,


    Бір салғанда мол салған,


    Суырып алған қу жебе


    Сүбесінен жол салған.


    Темір қазық жастанған,


    Терлік тоқым төсенген,


    Жауға қарап аттанса,


    Жөнелте қолын бастаған.


    Көк суйрік атты борбайлап,


    Қамалды бұзған айқайлап,


    Оның бір несін сұрайсың,


    Ол кісінің ішінде —


    Алғыдан жалғыз аттанған


    Естерек ұлы Трағын бар


    Енді бірі кім десең?-


    Қырқадан қырқа қараған,


    Қырық шалғысын тараған,


    Қалмақтан аққан қара қан,


    Мың қызыл бас кез келсе,


    Бір өзіне балаған.


    Үсті бар қару қалталы,


    Жалманы қарыс балталы,


    Оның бір несін сұрайсың,


    Ол кісінің ішінде-


    Қияттан жалғыз аттанған


    Айдынды Демес тағы бар.


    Енді бірін кім десең?-


    Кәпірге сілтеп жанынан


    Алпыс екі алмас тоздырған,


    Ақылын байтақ жұрттан оздырған


    Қасындағы қосшының


    Қра санын создырған.


    Ерегісіп келгенде,


    Ескі ауруды қоздырған.


    Оның бір несін сұрайсын,


    Ол кісінің ішінде-


    Шағаннан жалғыз аттанған


    Мұсаның ұлы Мамай бар.


    Атаңа нәлет жуан хан,


    Сен бізді алғанша талай бар.


    Жылқыңа тиген он қазақ,


    Аз кісі деп мақтанба!


    Жылқыңа жетіп келгенде,


    Басыңа түсер тұман бар,


    Мың кісіге жүз кісі,


    Жүз кісіге он кісі,


    Он кісіге бір кісі.


    Мың жабыға бір тұлпар,


    Мың үйрекке бір сұңқар,


    Мың қарғаға бір кесек.


    Қаптай жапсаң халқыңа


    Халқыңа жетіп келгенде


    Төсенерсін шөп төсек.

  


  
    Қыз


    


    Бұраңдап ақ моншақтай керілген қыз


    Оздырдың салтанатты еліңнен қыз,


    Сәулесі ақ жүзіңнің жерге түссе,


    Реңкің сары алтындай көрінген қыз.


    Шәй ішіп самаурыннан сәске түсте


    Керіліп әзер тұрасың төріңнен қыз.


    Қосшы ертіп, үкі қадап, жорға мініп,


    Көшкенде салтанатың көрінген қыз.


    Дәулеттің қалың қара арқасында


    Асқан жоқ қатар — құрбың өзіңнен қыз.


    Бұлаңда дәурен өтпей басыңнан қыз,


    Сүйегің жаратылған асылдан қыз.


    Лебізің, сөзің — шырын, маржан — тісің,


    Кеткісіз келген адам қасыңнан қыз.


    Адамның жалғаншыда арманы не,


    Сенімен дүниеде қосылған қыз.


    Сөйлесең сүт шығады тіліңнен қыз,


    Құрбыңа салтанатың білінген қыз.


    Басыңнан бұл дүние өтеді деп,


    Қайғымен тамақ ішпей бүлінген қыз.


    Қамқа бөрік, камзол, бешпет, алтын ілгек,


    Ақ көйек зер шашақтан киінген қыз,


    Қызығын дүниенің сізде көріп,


    Ата — анаң үйде отырып сүйінген қыз.


    Шалықта ата — анаңның дәулетіне,


    Бір күні жөнелерсін үйіңнен қыз.


    Әуелде атаңа еріп анаң келген,


    Ойласаң осы жерден білінген қыз.

